Assalaamu alaikum Warahmatullaahi Wabarakaatuh,

Salam sejahtera dan Salam Malaysia MADANI.

Terima kasih kepada rakan-rakan media dan semua pihak yang mengikuti

taklimat Krisis Bekalan Global pada hari ini.

Negara kita sedang berdepan dengan tekanan ekonomi _global yang

semakin kompleks. Pada awalnya, krisis ini dilihat sebagai isu bekalan
minyak. Namun kini, kesannya telah berkembang kepada rantaian
bekalan, kos logistik, bekalan tenaga, bahan mentah industri, input

pertanian, harga makanan, sektor pembinaan dan pasaran buruh.

Oleh itu, Kerajaan sedang mengurus keadaan ini secara berfasa,

berpandukan data, libat urus bersama industri dan tinjauan di

lapangan.

Fokus kita bukan sekadar menstabilkan harga, tetapi memastikan

bekalan tenaga dan keperluan asas kekal terjamin, kos kepada

rakyat tidak meningkat secara mendadak, dan membina daya tahan

ekonomi negara untuk jangka panjangq.

Pada minggu ini, kerajaan memberi tumpuan kepada lima keutamaan.

Pertama, menstabilkan bekalan tenaga dan input kritikal, termasuk

bahan api, elektrik, petrokimia, baja dan bahan mentah untuk industri dan

pembinaan.

Kedua, mengawal tekanan kos kepada rakyat, khususnya kos

makanan, pengangkutan, tenaga dan keperluan harian.



Ketiga, memastikan _projek vyang penting untuk rakyat tidak

terbengkalai, terutama projek jalan, sekolah, klinik, penyenggaraan

awam dan infrastruktur asas.

Keempat, melindungi_pekerjaan _dan pendapatan keluarga, dengan

tindakan awal sebelum kesan tertunda krisis global menjadi lebih ketara

dalam pasaran buruh.

Kelima, membina daya tahan ekonomi jangka panjang, melalui

keselamatan tenaga, keterjaminan makanan, ekonomi kitaran, biodiesel,
baja bio-organik, industri bernilai tambah tinggi dan rantaian bekalan

domestik yang lebih kukuh.

Harga minyak masih menunjukkan pergerakan, tetapi volatiliti yang

semakin mereda.

Dalam tempoh 20 hingga 24 April 2026, harga purata minyak mentah
Brent (spot) di pasaran global secara amnya telah berkurang sebanyak
6.7% kepada AS$109.94 setong berbanding AS$117.84 setong pada

minggu sebelumnya.

Namun, perbandingan antara harga minyak mentah Brent (spot) pada
paras awal dan akhir minggu lepas menunjukkan peningkatan sebanyak
6.5%.

Harga minyak mentah Brent (spot) berada pada paras AS$106.02 setong

pada hari Isnin semasa pasaran dibuka dan telah meningkat ke paras



AS$112.92 setong semasa pasaran ditutup pada hari Jumaat, 24
April 2026.

Manakala harga semasa Brent (spot) semalam, 27 April 2026 yang
ditutup pada paras AS$113.34 setong, adalah lebih tinggi berbanding

harga pada Jumaat lepas.

Trend pergerakan harga ini menunjukkan krisis bekalan global
masih nyata dan boleh memberi kesan kepada minyak, gas,
petrokimia, baja, bahan pembungkusan makanan, peranti perubatan

dan bahan binaan.

Oleh itu, pemantauan rapi akan terus dilaksanakan bagi membolehkan
langkah mitigasi awal diambil secara proaktif dalam menangani
potensi implikasi terhadap kos tenaga dan tekanan inflasi sekiranya trend

peningkatan ini berlanjutan.

Dalam senario gangguan yang berpanjangan, pemulihan bekalan
minyak mentah dijangka mengambil masa 3 hingga 12 bulan,
manakala kerosakan infrastruktur minyak dan gas mengambil masa lebih

lama untuk dipulihkan.

Di peringkat domestik, pasaran ekuiti tempatan menunjukkan daya
tahan. Indeks FBM KLCI meningkat kepada 1,720.3 mata pada 24 April
2026 berbanding 1,695.21 mata pada minggu sebelumnya, iaitu
peningkatan 1.5% atau 25.1 mata. Indeks turut mencatat paras tertinggi
1,721.7 mata pada 23 April 2026, melepasi paras pra-konflik 1,716.61

mata yang dicatatkan sebelum 27 Februari 2026.



Ini mencerminkan keyakinan pelabur terhadap asas ekonomi negara.
Namun, kerajaan tidak menilai kekuatan ekonomi hanya berdasarkan

pasaran kewangan.

Kekuatan sebenar ekonomi mesti dilihat pada kemampuan rakyat
mengurus belanja harian, perniagaan mengekalkan operasi, pekerja
mengekalkan pekerjaan, dan industri terus mendapat bekalan input

yang diperlukan.

Dari segi kos sara hidup, harga makanan terpilih masih berada

dalam julat terkawal, tetapi tekanan input mula kelihatan.

Bagi tempoh 20 hingga 22 April 2026, harga bahan makanan terpilih
masih dalam trend pergerakan terkawal dengan perubahan harga

kurang daripada 10%.

Harga purata ayam standard meningkat 3.3% kepada RM9.70/kg, telur
ayam Gred C meningkat 7.3% kepada RM3.93 bagi 10 biji, manakala
daging lembu menurun 3.8% kepada RM35.92/kg.

Bagi makanan laut, ikan kembung menurun 1.1% kepada RM16.10/kg,
manakala ikan cencaru dan udang putih masing-masing meningkat
0.95% kepada RM10.36/kg dan 0.61% kepada RM32.03/kg.

Dalam kategori sayur-sayuran, sawi meningkat daripada RM6.16/kg
kepada RM6.51/kg, bayam hijau meningkat hampir 5% kepada
RM5.59/kg, dan santan kelapa segar meningkat 3.6% kepada
RM16.41/kg.

Trend ini menunjukkan bahawa tekanan kos input dan logistik mula
memberi isyarat awal mengenai rantaian bekalan makanan

domestik.



Sebab itu, pemantauan tidak boleh hanya dibuat di peringkat harga runcit,
tetapi mesti bermula dari peringkat huluan iaitu baja, diesel, tenaga,

bahan mentah, pengeluaran, pengangkutan dan pengedaran.

Kerajaan juga akan meneruskan pemantauan dan intervensi yang
bersesuaian bagi mengurangkan kesan kepada pengguna serta

mengekalkan kestabilan harga.

Dalam Mesyuarat MTEN minggu ini, kerajaan memberi tumpuan khusus
kepada sektor elektrik, industri pembinaan, pasaran buruh dan

penilaian ekonomi jangka sederhana.

Bagi sektor elektrik, bekalan negara masih kekal terjamin. Risiko utama
terhadap negara ketika ini bukan berpunca daripada kekurangan bekalan

tetapi ketidaktentuan harga bahan api global yang berterusan.

Apabila harga bahan api seperti arang batu dan gas meningkat, kos
untuk menjana elektrik turut meningkat. Akhirnya, tekanan ini boleh
memberi kesan kepada kos bekalan elektrik kepada pengguna sekiranya

tidak diurus dengan teliti.

Setakat 25 April 2026, campuran penjanaan elektrik negara masih
didominasi oleh arang batu sebanyak 54% dan gas sebanyak 40%. Ini
bermakna sebahagian besar bekalan elektrik negara masih terdedah

kepada pergerakan pasaran global.

Bagi arang batu, jumlah import setakat suku pertama 2026 telah
mencatatkan 7.94 juta tan metrik, manakala unjuran keperluan

keseluruhan bagi tahun 2026 adalah sebanyak 35.99 juta tan metrik.



Oleh itu, Suruhanjaya Tenaga sedang memantau rapi paras stok arang
batu di loji jana kuasa bagi memastikan bekalan minimum sentiasa

dipatuhi.

Bagi gas pula, purata penggunaan gas untuk penjanaan elektrik setakat
suku pertama 2026 adalah sekitar 1,011 juta kaki kubik standard
sehari, dengan sebahagian besarnya disokong oleh sumber domestik
dari Kerteh.

Walau bagaimanapun, bahagian gas dalam campuran penjanaan
dijangka berkurang pada Julai hingga Ogos 2026 berikutan kerja-
kerja penyelenggaraan yang akan mengehadkan bekalan gas kepada

sektor kuasa.

Dalam keadaan ini, sistem elektrik negara perlu mempunyai
fleksibiliti untuk menggunakan sumber bahan api alternatif bagi

memastikan bekalan terus stabil.

Dalam masa yang sama, permintaan elektrik negara juga meningkat.
Bagi tempoh 20 hingga 25 April 2026, purata permintaan maksimum
elektrik meningkat 1.9% kepada 20,640 MW, berbanding 20,257 MW
pada minggu sebelumnya. Pada 23 April 2026, permintaan maksimum
baharu sebanyak 21,468 MW turut direkodkan, melepasi paras puncak
sebelum ini iaitu 21,276 MW.

Peningkatan ini banyak dipengaruhi oleh cuaca panas yang
mendorong penggunaan pendingin hawa yang lebih tinggi di rumah,

premis perniagaan dan tempat kerja.



Seperti yang telah saya nyatakan sebelum, terdapat lagging effect
terhadap bekalan elektrik yang mana kesan kenaikan harga bahan api

hanya dirasai selepas dua bulan krisis berlaku.

Kos penjanaan elektrik bagi bulan Mei 2026, diunjurkan meningkat
dipengaruhi oleh kenaikan harga arang batu kepada RM21.28 per juta
Btu, berbanding harga asas RM19.14 per juta Btu.

Kerajaan memberi jaminan untuk meminimumkan kesan perubahan
kos elektrik kepada rakyat dan perniagaan. Dalam hubungan ini, kira-
kira 7.5 juta pengguna domestik, atau 85% daripada pengguna
domestik, yang menggunakan elektrik di bawah 600 kWj akan terus
dikecualikan sepenuhnya daripada caj Automatic Fuel Adjustment
(AFA).

Mese] Kerajaan adalah jelas bahawa bekalan elektrik negara kekal
terjamin, tetapi kos penjanaan perlu diurus secara berhemah kerana

negara masih terdedah kepada turun naik harga bahan api global.

Setiap tindakan kecil kita seperti menetapkan suhu pendingin hawa pada
tahap munasabah, menutup peralatan elektrik yang tidak digunakan dan
mengurus penggunaan elektrik pada waktu puncak boleh membantu
mengurangkan permintaan yang seterusnya dapat menstabilkan kos

penjanaan.

Sektor pembinaan merupakan antara sektor yang turut merasai kesan

kenaikan bahan api dan bahan binaan. Sejak akhir Mac 2026, industri



melaporkan tekanan kos akibat kenaikan harga diesel, bitumen, premix,

logistik dan bahan binaan.

Maklum balas pihak industri yang dibentangkan kepada MTEN
menunjukkan terdapat risiko ke atas projek pembinaan sekiranya tekanan

kos berterusan.

Berdasarkan data daripada CIDB yang diambil ketika paras harga minyak
pada kedudukan tertinggi bulan lepas, purata kenaikan harga tujuh
bahan utama direkodkan sekitar 12.59% melibatkan bitumen, konkrit,
pasir, batu agregat, besi, batu bata, manakala simen yang masih
stabil.

Dari segi struktur kos pembinaan, bahan binaan menyumbang
komponen terbesar iaitu, 64.2% diikuti kos pekerja sebanyak 32.8%
dan jentera sebanyak 3.0%. Ini bermakna sebarang kenaikan harga
bahan binaan boleh memberi kesan langsung kepada kos projek, aliran

tunai kontraktor dan kelancaran pelaksanaan projek di tapak.

Kerajaan mengambil serius keadaan ini kerana projek pembangunan
bukan sekadar angka dalam peruntukan. la melibatkan jalan yang
digunakan rakyat, sekolah untuk anak-anak, Klinik untuk komuniti,
penyenggaraan awam dan infrastruktur asas yang menyokong kehidupan

harian.

Oleh itu, MTEN bersetuju supaya bahawa intervensi perlu disusun

secara berfasa tanpa menjejaskan disiplin fiskal negara.

Komitmen Kerajaan adalah untuk memastikan projek pembangunan

dapat disiapkan mengikut perancangan, mengambilkira pertimbangan



beban yang lebih besar perlu ditanggung jika gagal dilaksanakan
termasuk pertimbangan perlanjutan tempoh siap projek yang terkesan
secara langsung oleh rantaian bekalan. Perkara ini akan diperincikan
secara bersama antara pihak Kerajaan dan industri untuk

menampung implikasi kos yang berlaku.

Pihak bank juga bersedia untuk membuat penjadualan semula pinjaman
bagi kontraktor yang terkesan. Selain itu Skim SJPP juga membenarkan
penstrukturan semula pembayaran balik pinjaman bagi mengurangkan

tekanan aliran tunai terutamanya bagi kontraktor kecil.

Kerajaan telah meletakkan asas supaya projek pembangunan rakyat
lebih tahan terhadap kejutan kos dan tidak boleh dibiarkan terbengkalai.
Ini termasuk perancangan projek yang lebih realistik, mekanisme
perkongsian risiko yang bersasar, penggunaan bahan alternatif,
pendigitalan pemantauan projek, serta sokongan kepada kontraktor kecil

dan sederhana.

Seterusnya, pasaran buruh menunjukkan keadaan masih terkawal, tetapi

kesan tertunda perlu ditangani lebih awal.

Data permohonan faedah kehilangan pekerjaan di bawah Sistem
Insurans Pekerjaan PERKESO menunjukkan trend menurun bagi April
2026 iaitu, 5,734 pekerja dilaporkan kehilangan pekerjaan dalam tiga
minggu pertama April 2026, lebih rendah berbanding Mac sebanyak 5,855
pekerja dan Februari sebanyak 7,512 pekerja.

Sebagaimana yang telah dimaklumkan dalam taklimat yang lepas, impak
terhadap pasaran buruh dijangka lebih ketara pada suku kedua 2026,
khususnya akibat kesan tertunda krisis tenaga global.



Berdasarkan pelaporan kepada Jabatan Tenaga Kerja, lima sektor utama
yang terkesan bagi Januari hingga Mac 2026 ialah pembuatan,
perkhidmatan lain, maklumat dan komunikasi, penginapan dan

makanan, serta pengangkutan dan penyimpanan.

Kerajaan terus memberi fokus strategik bagi memperkukuh daya tahan
pasaran buruh domestik serta melindungi pekerja dan majikan dalam

menghadapi kesan krisis ini melalui inisiatif sedia ada, antaranya:

I memperkukuh kesiapsiagaan perlindungan sosial;
li.  memperkasakan latihan dan penempatan pekerjaan;
iii.  mengupaya pekerja gig; dan

Iv. memantapkan bakat muda serta ketahanan majikan PMKS.

Minggu ini, MTEN turut mendengar pembentangan Khazanah Nasional
mengenai implikasi ekonomi jangka sederhana akibat krisis bekalan

global.

Antara implikasi yang dikongsikan oleh pihak Khazanah bahawa krisis
bekalan global sedang mengubah cara syarikat dan pelabur menilai

lokasi pelaburan.

Sebelum ini, kos buruh dan kos operasi rendah sering menjadi
pertimbangan utama. Kini, kestabilan tenaga, akses kepada bahan
mentah, kesinambungan logistik dan keupayaan sesebuah negara
mengurus kejutan menjadi faktor utama dalam keputusan

pelaburan.



Ini bermakna negara yang mampu menjamin bekalan tenaga, melindungi
operasi industri dan memperkukuh rantaian bekalan domestik akan

mempunyai kelebihan yang lebih besar dalam menarik pelaburan.

Malaysia mempunyai beberapa kekuatan struktur penting, termasuk
kedudukan geografi strategik, asas industri yang pelbagai,
infrastruktur tenaga yang stabil, di samping ekosistem elektrik dan
elektronik serta semikonduktor yang semakin matang. Kekuatan ini
turut disokong oleh keupayaan syarikat berkaitan kerajaan yang kukuh
dan keupayaan dasar untuk menyelaras respons segera merentas

kementerian dengan tersusun dan berkesan.

Namun, kekuatan ini perlu diterjemahkan kepada tindakan yang lebih
tersusun. Dalam keadaan krisis, peranan GLC dan GLIC bukan sekadar
mempertahankan pulangan pelaburan, malah turut membantu
memperkukuh daya tahan ekonomi melalui pelaburan dalam tenaga,
logistik, makanan, teknologi, infrastruktur dan industri bernilai

tambah tinggi.

Selain perbincangan dasar di peringkat MTEN, Kerajaan juga memberi
tumpuan kepada libat urus langsung dengan industri strategi dan tinjauan

di lapangan.

Lawatan saya ke Pengerang Integrated Complex pada 24 April 2026
memberi tumpuan untuk melihat sendiri peranan fasiliti ini dalam
memastikan kestabilan bekalan bahan api dan produk petrokimia

domestik.



PIC mempunyai kapasiti penapisan 300,000 tong sehari dan pengeluaran
petrokimia melebihi 3.3 juta tan metrik setahun. Peranan ini penting
kerana produk petrokimia merupakan bahan mentah utama bagi produk

plastik, pembungkusan dan pelbagai keperluan harian.

Agenda keselamatan tenaga negara perlu digerakkan secara lebih
menyeluruh, termasuk melalui penggunaan sumber domestik yang lebih
strategik. Dalam hubungan ini, Kerajaan sedang memperkukuh
pelaksanaan biodiesel sebagai langkah untuk memanjangkan bekalan
tenaga, mengurangkan kebergantungan kepada import serta menyokong

industri tempatan.

Bagi memastikan pelaksanaan agenda ini lebih terselaras dan
dipercepatkan, Jawatankuasa Peringkat Tertinggi Biobahan Api telah
ditubuhkan.

Kerajaan terus memberi tumpuan kepada bekalan baja dan input

pertanian bagi menjamin bekalan makanan.

Lawatan ke salah satu fasiliti kilang baja bertujuan untuk meninjau
cabaran industri baja tempatan, khususnya ketidaktentuan bekalan bahan

mentah, kenaikan kos logistik dan tekanan harga input.

Perbincangan bersama pihak industri menumpukan kepada usaha
mempelbagaikan sumber bahan mentah, meningkatkan kecekapan
pengeluaran dan memperluas kapasiti pengeluaran untuk memenuhi

keperluan domestik.



Kerajaan turut menekankan pengeluaran baja bio-organik sebagai
alternatif kepada baja konvensional. Pendekatan ini penting untuk
mengurangkan kebergantungan kepada input import, memanjangkan
tempoh bekalan baja dan menyokong keterjaminan makanan negara

ketika dunia berdepan krisis bekalan global.

Agenda ini juga boleh diperluas melalui pendekatan ekonomi kitaran
selaras dengan RMK13. Bahan biojisim, sisa organik, hasil sampingan
pertanian dan sumber tempatan boleh dimanfaatkan semula sebagai

input pengeluaran baja.

Ini bukan sahaja mengurangkan kebergantungan import, tetapi juga
mengurangkan pembaziran, membuka peluang industri baharu dan

menyokong pertanian yang lebih mampan.

Kesimpulannya, kerajaan memandang serius ke atas tekanan global yang
sedang berlaku. Walaupun pasaran domestik menunjukkan daya tahan,
kerajaan sedar bahawa kesan sebenar krisis akan muncul secara
berperingkat melalui kos makanan, kos tenaga, bahan binaan, projek

pembangunan, aliran tunai perniagaan dan pekerjaan rakyat.

Sebab itu, pendekatan Kerajaan adalah untuk stabilkan bekalan, kawal
tekanan kos, lindungi pekerjaan, meneruskan projek penting yang
memberi impak terus kepada rakyat, memperkukuh sumber

domestik dan kekalkan keyakinan ekonomi negara.

Sekian, Wabillaahi taufiq wal hidaayah; wassalaamu “alaikum

warahmatullaahi ta aala wabarakaatuh.



